
 moi poderosa para non pensar”

TEMA 1º

EVOLUCIÓN HISTÓRICA DO 
SISTEMA POLÍTICO ESPAÑOL

1.  Períodos do réxime político-constitucional 
español

Cada autor que se achega á historia político-constitucional españo-
la establece a súa propia clasificación, polo cal a que nós faremos 
aquí vai resultar absolutamente convencional pero con períodos 
enmarcados por fitos histórico-políticos senlleiros. Os períodos 
que estimamos máis importantes son os seguintes:

1º. Orixes do constitucionalismo (1808-1833): Dous textos apa-
recen nel. O de Baiona (Francia), de 1808, e o de Cádiz de 1812. O 
primeiro non chegou a estar en vigor e moitos lle negan carácter 
de verdadeira Constitución. A Constitución de 1812 tivo fases de 
fugaz vixencia entre longos treitos de absolutismo, nun dos cales 
finaliza este período coa morte de Fernando VII.

2º. Período isabelino (1833-1868): Hai que referirse a tres textos 
no duradeiro reinado de Isabel II. O Estatuto Real de 1834, e as 
Constitucións de 1837 e 1845. Pódense engadir as reformas que 
experimentou esta última e a Constitución non promulgada de 
1856.

3º. Sexenio revolucionario (1868-1874): Foi un intento de li-
beralismo democrático no que se destronou a Isabel II, e se en-
tronizou efimeramente unha dinastía nova: a de Savoia. Derivou 
despois nunha República igualmente breve, e acabou en ditadura. 
O texto fundamental deste período é a Constitución de 1869. A 
República non conseguiu aprobar a súa propia Constitución, que 
quedou en mero proxecto.

4º. A Restauración (1874-1931): Caracterizada polo retorno da 
dinastía borbónica na persoa de Alfonso XII, é o período máis 

TEMA 1º - EVOLUCIÓN HISTÓRICA DO SISTEMA POLÍTICO ESPAÑOL

extenso do noso constitucionalismo. O seu texto, a Constitución 
de 1876, buscou unha solución política controlada seguindo o 
modelo británico de bipartidismo e turnos no goberno, pero cun 
conservadurismo implícito moi notorio. Coa morte dos principais 
líderes dos partidos conservador e liberal que sustentaron o sis-
tema, o réxime da Restauración entrou nunha inacabable crise, 
acentuada polo excesivo protagonismo do rei Alfonso XIII. Así, 
desembocou na ditadura de Primo de Rivera (1923-1930), e, ao 
seu final, o réxime restauracionista disolveuse rapidamente.

5º. A Segunda República (1931-1936 ou 1939): Coa Constitu-
ción de 1931 intentouse unha vez máis na historia política españo-
la achegarse a un réxime democrático. E novamente rematou en 
fracaso; nesta ocasión, co colofón dunha sanguinaria guerra civil 
e unha interminable ditadura.

6º. O franquismo (1936 -ou 1939- 1975): Tratouse dun réxime 
de poder persoal autocrático e ditatorial, non constitucional, polo 
que poderiamos perfectamente prescindir del salvo para evitar 
baleiros cronolóxicos. Finalizou unicamente coa morte do seu 
promotor e deu lugar ao período coñecido como transición de-
mocrática.

7º. A transición: Transo histórico de difícil acoutación cronoló-
xica, inicial e final, e aínda máis complicada valoración científico-
política pola súa proximidade temporal. Supuxo a adaptación das 
estruturas políticas, institucionais, económicas e sociais da longa 
ditadura franquista a un modelo de democracia representativa que 
se estableceu na Constitución aprobada en 1978.

2. A Constitución de 1812

A comezos do século XIX España era un país, ou máis ben 
un conglomerado informe e mal organizado de países, estrutu-
rado aínda segundo os esquemas do Antigo Réxime. É dicir, a 
súa economía era eminentemente agraria e a propiedade da terra, 
como principal forma de riqueza, estaba en mans da nobreza e 
da Igrexa. A industria, a minería ou o transporte practicamente 
non existían. As vías de comunicación, na súa maior parte, eran 
as mesmas dos tempos do Imperio romano, só que máis deterio-
radas. Mesmo existían alfándegas inferiores que foron suprimidas 
no trienio.


